Beş azərbaycanlı qəhrəman – onlar Moskvada “203” saylı trolleybusun daimi sərnişinləridirlər - FOTOLAR



AZADİNFORM. Bu səhər yolumu Moskvanın Planernaya metrosundan saldım. Deyirlər yüz eşitməkdənsə bircə dəfə görmək daha məsləhətlidir.

Moskvanın Ximki rayonunda yaşayan həmyerlimiz Xanoğlan Əliyevin səyi nəticəsində rayonun İcra Başçısı Oleq Şaxovun, müavini İqor Pançukun, Böyük Vətən Müharibəsi veteranı Vladimir Yefimoviç Minarovun və bir çox tanınmış ziyalıların, veteranların 2014-cü il 9 May Qələbə Günündə istəkləri həyata keçdi. Belə ki, “203” saylı trolleybusda Böyük Vətən Müharibəsində döyüşüb qəhrəmanlıq göstərən 5 nəfər Sovet İttifaqı Qəhrəmanının portreti asıldı. İki dəfə Sovet İttifaqı Qəhrəmanı olan Aslanov Həzi Əhəd oğlunun (1910-1945), Kazımov Səlahəddin İsa oğlunun (1920-1978), Ələkbərov Mikayıl Mamed oğlunun (1924-1943), Seyidməmmədova Züleyxa Mirhəbib qızının (1919-1999), Məmmədov Qafur Nəsir oğlunun (1922-1942) fotoları trolleybusa minən sərnişinlərin hər birinin diqqətini çəkir.

Mən də bilərəkdən "203” saylı trolleybusun sərnişini oldum. Gördüklərimi çəkdim. Sonra trolleybusda çalışan xəzinədara (kassir) yaxınlaşdım və Azərbaycanlı Sovet İttifaqı Qəhrəmanlar haqqında öz fikrini söyləməsini xahiş etdim. Lakin o bundan imtina etdi. İş vaxtı belə hallara yol vermək olmaz deyərək, başqa sərnişinlərə yaxınlaşdı. Heç bir söz demədim. 

Trolleybusda oturub sərnişinləri müşahidə edirdim. Bilet alandan sonra pəncərəyə asılmış fotostent diqqət çəkən sərnişinləri özünə cəlb edirdi. Hərdən öz aralarında nə isə deyirdilər. Yaşlı bir sərnişinə yaxınlaşdım və onun fikrini soruşdum. Səsini yazmaq istəyəndə icazə vermədi. Təkcə bu sözləri dedi: “Onsuzda Azərbaycanda məni kimsə tanımır. Münasibətim isə pis deyil. Lakin bir iradım var. Gərək burada ruslardan da bir neçə nəfərin fotosu olaydı”. 

“Mayakovski 14”-ə çatmışdım. Amma yoluma davam etdim. Sonuncu dayanacağa çatdıq. Elan olundu ki, sonuncu dayanacaqdır. Hər kəs düşəndən sonra trolleybusun sürücüsü İvanov Aleksandr Vasiliyeviçə yaxınlaşdım və ondan bu məsələyə münasibət bildirməsini istədim. Etiraz etmədi: “Biz Sovet İttifaqı Qəhrəmanları arasında fərq qoymuruq. Onların hər biri Böyük Vətən Müharibəsində döyüş məharəti göstərərək canlarını qurban veriblər. Əlbəttə, biz onların adı ilə qürur hissi keçiririk. Onların fotolarının sürücüsü olduğum trolleybusda olması bir növ yaxşıdır. Gənclər keçmiş tariximizi səhifələyir və müzakirələr edirlər. Lakin bəzi millətçi insanlar isə hərdən narazılıq edirlər. Təbii ki, onların da narazılığını başa düşmək olur. Biz Azərbaycan xalqına hörmət bəsləyirik. Ximki rayonunda hörmətli azərbaycanlılar çoxdur. Hətta onlardan bir nəfər azərbaycanlı deputat da fəaliyyət göstərir. Bu isə iki ölkə arasında olan dostluğun, qardaşlığın daha da inkişaf etməsi üçün zəmin yaradır. Azərbaycanlı Sovet İttifaqı Qəhrəmanı olan bu beş nəfərə və eləcə də ümumilikdə olan 43 nəfərin hamısına münasibətim yaxşıdır. Əslində bizim də o siyahıya baxandan sonra müəyyən anlayışımız olub. 

İvanov Aleksandr Vasiliyeviç sözünü tamamladıqdan sonra marşrutuna davam etməyə başladı. Mayakovski küçəsində 14 saylı evin qarşısında dayanacaq olmasa da o binanın qarşısında trolleybusu saxladı. Sonra əli ilə binanı göstərərək dedi: “Siz çatdınız”. 

Sağollaşıb düşdüm. Trolleybus yoluna davam etdi. Kim bilir hələ bundan sonra o trolleybusa neçə-neçə sərnişinlər minəcək. Hər dəfə də minəndə gözləri o qəhrəmanların adına tuşlanacaq. 

